Улсын Их Хурлын тавдахь удаагийн сонгуулийн анхдугаар чуулганы 2008 оны 8 дугаар сарын 28-ны өдөр /Баасан гариг/-ийн хуралдаан 17 цаг 50 минутад эхлэв.


Хуралдааныг Монгол Улсын Ерөнхийлөгч Н.Энхбаяр нээж, хуралдааныг даргалав.  


Ардчилсан намын дарга Ц.Элбэгдорж хуралдаанд орж ирсэнгүй.


Хуралдаанд Ерөнхийлөгчийн Тамгын газрын даргын үүрэг гүйцэтгэгч Я.Долгоржав, Сонгуулийн ерөнхий хорооны дарга Б.Баттулга, нарийн бичгийн дарга Б.Баярсайхан, Үндсэн хуулийн цэцийн дарга Ж.Бямбадорж, Хууль зүй, дотоод хэргийн сайд Ц.Мөнх-Оргил, Барилга, хот байгуулалтын сайд Ц.Цолмон, Монголбанкны ерөнхийлөгч А.Батсүх, Ерөнхийлөгчийн зөвлөх Д.Зүмбэрэллхам, Ерөнхий сайдын зөвлөх Д.Батбаяр, Б.Долгор, УИХ-ын даргын зөвлөх С.Банзрагч, УИХ-ын Тамгын газрын ерөнхий нарийн бичгийн дарга Д.Сандаг-Очир, Нэгдүгээр нарийн бичгийн дарга Ж.Нарантуяа, Гадаад харилцааны хэлтсийн дарга Ц.Нарантунгалаг, хуулийн зөвлөх Д.Насанжаргал, Хэвлэл, мэдээллийн албаны дарга Ж.Нэргүй нар байлцав.

Хэнтий аймаг буюу 18-р тойрогт сонгогдсон 3 гишүүний бүрэн эрхийг хүлээн зөвшөөрүүлэх асуудлын талаар Сонгуулийн ерөнхий хорооны дарга Б.Баттулга танилцуулга хийв.

Танилцуулгатай холбогдуулан УИХ-ын гишүүн Р.Гончигдорж, Л.Гүндалай, С.Баярцогт нарын асуусан асуултад Сонгуулийн ерөнхий хорооны дарга Б.Баттулга хариулж, тайлбар хийв.

 УИХ-ын гишүүн Р.Гончигдоржийн асуултаа дуусгаагүй байхад гишүүн Ш.Сайхансамбуу “Тангарагаа өргөхгүй юун олон юм ярьдаг юм” гэж дургүйцсэнээр танхимд маргаан дэгдэж, Н.Батбаяр гишүүн “Энэ чинь Төрийн ордон, Нарантуул зах биш”, С.Баярцогт “Согтуу хүнээ гарга” гэж хэлэв. Энэ үеэр гишүүн Л.Гүндалайн үг хэлэх ээлж болоход гишүүн Ш.Сайхансамбуу “Чиний хэлэх үгийг мэдэж байна, одоо боль, тангарагаа өргөе, та нар орж ирэхгүй 2 сар төрийн ажлыг гацаачихаад юугаа яриад байгаа юм” гэх зэргээр загнаж эхлэхэд гишүүн Л.Гүндалай “Муу луйварчин захынхныгаа очиж загнаарай. Мөнгөтэй нь ганцхан чи юмуу, хүмүүсийг хөлдүү газар эрүүл мэндийг нь хохироож, мөнгийг нь шулж баяжчихаад” гэх зэргээр маргаан нь хэрүүл болж, гишүүн Д.Лүндээжанцан гишүүн Ш.Сайхансамбуу руу очиж хөөрөг зөрүүлж хэсэг ярилцсанаа авч гарсанаар танхимд тайван байдал тогтов.

Асуулт, хариулт дууссаны дараа УИХ-ын дэгийн тухай хуульд заасны дагуу тангараг өргөх ёслол эхэллээ. Энэ удаагийн парламентын насаар хамгийн ахмад гишүүн Д.Дэмбэрэл тангаргийг уншихад бусад нь босч дагаж уншив.

Монгол Улсын Ерөнхийлөгч Н.Энхбаяр УИХ-ын гишүүдийн нэрсийг үсгийн дарааллаар, гурав гурваар нь дуудахад УИХ-д шинээр сонгогдсон гишүүд төрийн сүлдэнд мэхийн ёсолж, тангаргийн хуудсанд гарын үсэг зурцгаав.

Гишүүн Ш.Сайхансамбуу төрийн далбаанаасаа адис авсны дараа гишүүн Р.Гончигдорж  руу очиж гараас нь адис авч байв.

УИХ-ын 67 гишүүн тангарагаа өргөж, тангарагийн хуудсанд гарын үсэг зурсны дараа Төрийн дуулал эгшиглэхэд гишүүд босч, дуулав.

УИХ-ын гишүүний бүрэн эрх нь хэрэгжиж эхэлсэнтэй холбогдуулан Монгол Улсын Ерөнхийлөгч Н.Энхбаяр баяр хүргэж, УИХ-ын дэгийн тухай хуульд заасны дагуу насаар хамгийн ахмад гишүүүн Д.Дэмбэрэлийг хуралдаан даргалахыг урив.

УИХ-ын гишүүн Д.Дэмбэрэл УИХ-ын даргын суудалд сууж, УИХ-ын гишүүдийн бүрэн эрхийг хүлээн зөвшөөрөх тухай УИХ-ын тогтоолын төслийг уншиж, дэмжиж байгаа гишүүдийг гараа өргөхийг хүслээ.

Хуралдаанд 67 гишүүн оролцож, 67 гишүүн зөвшөөрч, 100 хувийн саналаар УИХ-ын тогтоол батлагдлаа.

Өмнөх УИХ-ын бүрэн эрх дуусгавар болж байгаатай холбогдуулан Монгол Улсын Их Хурлын тамгыг УИХ-ын дарга асан Д.Лүндээжанцан хуралдаан даргалагч УИХ-ын гишүүн Д.Дэмбэрэлд хүлээлгэн өгч, хуралд оролцогчдод баяр хүргэж, ерөөл дэвшүүлж үг хэлсний дараа Монгол Улсын Ерөнхийлөгч, Ерөнхий сайд нартай гар барилцав.

19.03 цагт УИХ-д шинээр сонгогдож, тангараг өргөсөн гишүүд дурсгалын зураг авахуулав.


Энэ өдрийн хуралдаан 19 цаг 05 минутад завсарлав.

НАРИЙН БИЧГИЙН ДАРГА



Д.САНДАГ-ОЧИР

ХУРАЛДААНЫ НАРИЙН


БИЧГИЙН ДАРГА






Ц.НАРАНТУЯА

УЛСЫН ИХ ХУРЛЫН ТАВ ДАХЬ УДААГИЙН СОНГУУЛИЙН

 АНХДУГААР ЧУУЛГАНЫ 2008 ОНЫ 8 ДУГААР САРЫН 28-НЫ 

ӨДӨР /БААСАН ГАРИГ/-ИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ
Н.Энхбаяр:-УИХ-ын шинээр сонгогдсон гишүүдийн энэ өдрийн амар амгаланг айлтгая. 

Монгол Улсын Ерөнхий сайдын өнөөдрийн амар амгаланг айлтгая.

Та бүхэн маань сайн мэдэж байгаа. Монгол Улсын Ерөнхийлөгчийн 2008 оны 7-р сарын 18-ны өдрийн 229-р зарлигаар товлон зарласны дагуу УИХ-ын 5 дахь удаагийн сонгуулийн дараа бүрдсэн Улсын Их Хурлын анхдугаар чуулганыг 2008 оны 7-р сарын 23-ны өдөр нээсэн.

Энэ өдрийн хуралдаанаар УИХ-ын тухай болон УИХ-ын чуулганы хуралдааны дэгийн тухай хуульд заасны дагуу Сонгуулийн ерөнхий хорооны илтгэлийг сонсож, илтгэлтэй холбогдуулж асуулт, хариулт явагдсан. Ардчилсан намын гишүүд хуралдааныг орхисон учир цаашид хуралдааныг үргэлжлүүлэх боломжгүй болж анхдугаар чуулганы нэгдсэн хуралдаан түр завсарласан. УИХ-ын гишүүдээс тангаргаа өргөж бүрэн эрхээ хэрэгжүүлэх хүсэлтээ ирүүлсний дагуу УИХ-ын чуулганы хуралдааны дэгийн тухай хуулийн 10.1.1 дэх заалтыг үндэслэн 7-р сарын 25, 29, 8-р сарын 14-ний өдөр тухайн өдөр 2 удаа, мөн 18-ны өдрүүдэд нийтдээ 6 удаа нэгдсэн хуралдааныг товлон зарласан боловч ирц хүрээгүйн улмаас хуралдаж чадаагүй.

Өнөөдөр 7 дахь удаагаа товлон зарлаж хуралдуулах гэж байна. Миний ойлгож байгаагаар бол УИХ-ын гишүүдийн ирц, УИХ-ын анхдугаар чуулганыг хэвийн нөхцөлд явуулах боломжийг олгож байна гэж үзэж байна. Ингээд хуралдаанаа үргэлжлүүлье.

Энэ хугацаанд Хэнтий аймаг буюу 18-р тойрогт сонгогдсон 3 гишүүний бүрэн эрхийг хүлээн зөвшөөрүүлэх асуудлыг Сонгуулийн ерөнхий хорооноос өргөн мэдүүлсэн байгаа. Энийг хэвлэл мэдээллээр та бүхэн маань мэдсэн, харсан, сонссон, ойлгосон гэж бодож байна. Одоо дэгийн тухай хуулийн дагуу Хэнтий аймаг буюу 18-р тойрогт явагдсан соногуулийн дүнг Сонгуулийн ерөнхий хорооны дарга Баттулга танилцуулна. Баттулга даргыг индэрт урьж байна. 

Б.Баттулга:-Монгол Улсын Ерөнхийлөгч өө,

УИХ-д шинээр сонгогдсон гишүүд ээ,

Сонгуулийн ерөнхий хороо УИХ-ын 2008 оны сонгуулийн нэгдсэн дүнг 2008 оны 7-р сарын 14-ний өдөр Монгол Улсын Ерөнхийлөгчид айлтгаж, 23 тойргоос сонгогдсон 66 гишүүнийг нийтэд мэдээлсэн билээ. Монгол Улсын Ерөнхийлөгч Сонгуулийн ерөнхий хорооны дүнг хүлээн авч зарлиг гарган шинээр сонгогдсон УИХ-ын анхдугаар чуулганыг 2008 оны 7-р сарын 23-ны өдөр зарлан хуралдуулсан.  Энэ чуулганд Сонгуулийн ерөнхий хороо УИХ-ын 2008 оны сонгуулийн нэгдсэн дүн, УИХ-ын гишүүнээр сонгогдсон гишүүдийн бүрэн эрхийг хүлээн зөвшөөрөх асуудлыг УИХ-д танилцуулж илтгэсэн. 

УИХ-ын 2008 оны сонгуулийн нэгдсэн дүнг Монгол Улсын Ерөнхийлөгчид айлтгаснаас хойш Хэнтий аймгийн тойргийн хороо маргаантай асуудлаа шийдвэрлэж, дахин хуралдаж, эцсийн шийдвэрээ гаргаж тогтоол шийдвэрээ ирүүлсэн. Иймд Сонгуулийн ерөнхий хороо 2008 оны 7-р сарын 30-ны өдрийн хуралдаанаараа Хэнтий аймгийн тойргийн хорооны дээрх шийдвэрийг үндэслэн сонгуулийн дүнг Монгол Улсын Ерөнхийлөгчид айлтгах нь зүйтэй гэж шийдвэрлэсэн юм. Энэ шийдвэрийн дагуу Сонгуулийн ерөнхий хорооны шийдвэрийг Монгол Улсын Ерөнхийлөгчид танилцуулж Хэнтий аймгийн сонгогдсон гишүүдийн нэрийг айлтгасан.

Энд Хэнтий аймгаас УИХ-ын гишүүнээр сонгогдсон Н.Ганбямба, Б.Бат-Эрдэнэ, Д.Арвин нарын бүрэн эрхийг хүлээн зөвшөөрөх асуудлыг УИХ-д танилцуулж байна. Хэлэлцэн шийдвэрлэж өгөхийг хүсье. Баярлалаа.

Н.Энхбаяр:-Одоо дэгийн тухай хуулиар Сонгуулийн ерөнхий хорооны даргаас асуулт асууж болно. Асуулт асуух хүсэлтэй гишүүд байвал нэрсээ өгөхийг хүсч байна. Гончигдорж, Гүндалай, Баярцогт гэсэн гурван нэр байна. Батбаяр. Энэ нэрсээр асуултаа хязгаарлах уу? ингээд энэ 4 нэрээр асуултыг хязгаарлая, нэрсээ та бүгд бүрэн өгсөн байх гэж ойлгож байна. Гончигдорж гишүүн асуултаа тавья.

Р.Гончигдорж:-Өмнө нь Хэнтий аймгийн энэ тойргоос асуудлыг хойшлуулсан үндсэн шалтгаан нь ямар шалтгаан байсан бэ? тэр шалтгаан ямар замаар арилсан гэж үзэж байгаа юм бэ? Хэнтий аймгийн сонгуулийн хороо хэдийд хуралдсан бэ? хуралдуулахын төлөө, хуралдахаар хэдэн удаа зарлаж, ямар шалтгаанаар энэ хойшилж ирсэн бэ?

Хоёрдугаар асуудал, Баянгол дүүрэг, Дорнод аймгийн тойргуудын шийдвэр гарч түр үнэмлэхээ авсан гишүүд байж байгаа. Энэ гишүүд нэгэнт сонгуулийн тойргийн хорооны шийдвэр эцсийн шийдвэр утгаараа өнөөдөр хэрэгжихгүй бас хамт орж ирсэнгүй. Энэний шалтгаан ямар нөхцөл байдалд байгаа юм. Тэрнийг тодруулж асуугаад лавлая даа.

Б.Баттулга:-Хэнтий аймгийн тойргийн хороо сонгуулийн дүн өргөн барихгүй хойшилсон шалтгаан юу вэ гэж. Тэгэхээр Хэнтий аймгийн тойргийн хороо бол саналын тодорхой хэдэн хэсгүүдэд саналын хуудсыг дахин тоолно гэсэн шийдвэр гаргачихсан юм. Ийм учраас сонгуулийн нэгдсэн дүнд оруулж өргөн барьж болоогүй юм. Ингээд Хэнтий аймгийн тойргийн хороо энэ асуудлаа дахин хэлэлцэж тойргийн хорооныхоо бүрэн бүрэлдэхүүнээр хэлэлцээд тэр тодорхой хэсгүүдэд дахин тоолох шаардлагагүй гэсэн тогтоолоо гаргаж, Сонгуулийн ерөнхий хороонд 7 сарын 20-нд ирүүлсэн. Ингээд энэ асуудлыг нь Сонгуулийн ерөнхий хороо 7 сарын 30-ны өдрийн хуралдаанаараа хэлэлцэж ингээд Хэнтий аймгийн тойргийн дүнг өргөн барьж байгаа юм. Хойшлуулсан шалтгаан бол тодорхой. Ерөөсөө л тойргийн хороо өөрөө тоолох шийдвэр гаргасан. Ийм учраас тэрнийг нь өргөн барьж болохгүй байсан. Дараа нь тэр асуудлаа дахин авч хэлэлцээд тоолох шаардлагагүй юмаа гэсэн шийдвэрээ гаргасан учраас өргөн барьж байгаа юм.

Таны хоёрдугаар асуудлын хувьд одоо үлдэж байгаа үндсэндээ 2 тойрог байгаа, Баянгол дүүрэг, Дорнод аймгийн тойргийн хороодын дүн. Тэгэхээр энэ хоёр тойргийн хороодын тухайд бол үндсэндээ тодорхой байж байгаа. Дорнод аймгийн тойргийн хороо бол тоолно гэсэн шийдвэр гаргасан. Мөн тоолохгүй гэсэн шийдвэр гаргасан. Ингээд хоорондоо маргалдаад хамгийн сүүлийн байдлаар бол Дорнод аймгийн тойргийн хорооны 4 гишүүн нь Улаанбаатарт ирчихээд байгаа. 7 гишүүн нь Дорноддоо байгаа. Ингээд хурлаа хийж энэ асуудлаа шийдье гэхээр ирц нь хүрдэггүй. 7 гишүүнтэй. 4 гишүүн нь энд байгаад байдаг. Ийм учраас энэ асуудал ингээд тойргийн хорооны эцсийн шийдвэр гарч чадахгүй, өргөн барьж чадахгүй байна. 

Баянгол дүүргийн тухайд бол тэр сонгуулийн дүнгийн маргаантай асуудал дээр цагдаагийн байгууллага эрүүгийн хэрэг үүсгэж шалгаж байгаа, энэ нь хараахан дуусаагүй байна. Ийм учраас энэ Баянгол дүүргийн сонгуулийн дүнг өргөн барих боломжгүй байна.

Н.Энхбаяр:-Тодруулж үлдсэн минутаа үргэлжлүүлэх маягаар нэмэлт 1 минутын асуулт тавигдсан зарчмаар асуултаа тавья.

Р.Гончигдорж:-Энэ улсууд чинь бүгдээрээ сонгогдсон түр үнэмлэхүүдээ сонгуулийн хорооноос авчихсан гишүүд байгаа шүү дээ, тойргийн хорооноосоо. Мөн Хэнтийнх ч гэсэн тийм байсан гэж ойлгож байгаа. Түр үнэмлэхээ авчихсан гишүүд гэж ойлгож байгаа шүү дээ.

Ш.Сайхансамбуу:-Шал дэмий мэдээжийн юм яриад байх юм.

Р.Гончигдорж:-Их Хурал дээр ийм юм мэдээж биш байдаг юм, мэдээж юм Их Хурал дээр хамгийн нарийн нь байдаг юм шүү, тэрнийг цаашид анхаарч яваарай.

Б.Баттулга:-Гончигдорж гишүүн ээ, таны асуултанд хариулъя. Үнэхээр тэр тойргийн хороод нь …

Ш.Сайхансамбуу:-Та нар 2 сар алга болчихоод юу яриад байгаа юм. Өчнөөн дуудаад ирдэггүй. Тангарагаа өргөе л дөө. Тэгээд л худлаа.

Б.Баттулга:-Баянгол дүүрэг, Дорнод аймгийн тойргийн хороо тэр гишүүдэд түр үнэмлэх олгосон нь үнэн. Гэхдээ тойргийн хорооны шийдвэр нь эцсийн болж, өөрөөр хэлбэл сонгуулийн дүнг нэгдсэн дүнд оруулж өргөн барихад бололцоогүй л болчихоод байна л даа. Гэхдээ энэ үлдэж байгаа 2 тойрог дээр Сонгуулийн ерөнхий хороо онцгой анхаарал хандуулж, ойрын үед ажиллахгүй байгаа тойргийн хороо нь үнэхээр ажиллахгүй байгаа бол тойргийн хороог нь татан буулгая, дахин тойргийн хороо байгуулъя, өөр хуулийн ямар гарц байна, боломж байна. Тэр нэгэнт хуулийн байгууллагад шалгагдаж байгаа эрүүгийн хэргийг нь хурдлуулах, түргэлүүлэх тийм боломж байна уу? аль болох боломжийг эрэлхийлж хурдан түргэн барихын төлөө байна. 

Л.Гүндалай:-Та Сонгуулийн ерөнхий хорооны дарга Баттулга та …

Ш.Сайхансамбуу:-Гүндалайгийн юу ярих нь ойлгомжтой. 

Л.Гүндалай:-Чи зүгээр бай, зах дээр байгаа биш шүү. Захынхныгаа л очиж загнадаг юм байгаа биз. Энд чинь өөр газар шүү. Аятайхан байгаарай. Хэн юм чи. Мөнгөтэй нь чи юмуу? Ядуу ардуудыг дээрэмдсэн нь чи юмуу, новш минь чи аятайхан байгаарай. Чамаар хэлүүлэхгүй шүү, хэн юм чи, чам шиг хүмүүсийг хөлдөөчихөөд, зовоочихоод, хэдэн төгрөгийг нь хусчихаад, бүх юмыг нь өөрөө идэж уугаад таргалж үхчих гээд сууж байгаа амьтан энд нэг ч байхгүй шүү. Чи энэ Их Хуралд суух эрхгүй шүү. Чи муу зүгээр аятайхан байгаарай новш минь, чамаар хэлүүлэхгүй шүү. Зүгээр байгаарай чи. Би хэлсэн шүү дээ. Зах дээр байгаа биш шүү. Чам шиг юмаар хэлүүлж дуугүй бай сураагүй за. 

Н.Энхбаяр:-Гүндалай гишүүн асуултаа тавья

Л.Гүндалай:-Би үгээ хэлье. Миний үгийг эхнээс нь явуулаарай. Энэ Сайхансамбуугаа зүгээр байлгаарай. Би өөрийнхөө эрхээр үгээ аваад үгээ хэлж, үг хэлэх дуртай бол энэ Сайхансамбуугаараа үгийг нь хэлүүл. Чи чимээгүй бай, би үгээ хэлье. Миний минутыг эхнээс нь тавьчихаарай, би 2 минут илүү явна шүү. Сайхансамбуу зүгээр байгаарай, дахиж битгий юм яриад байгаарай. Үг хэлмээр байвал үгээ аваад ярь.

Ш.Сайхансамбуу:-Чи монголын ард түмнийг доромжилж байгаа шүү.

Л.Гүндалай:-Чи Монголын ард түмнийг доромжилж байгаа шүү. Чи зах дээр хүмүүсийг бөөрийг нь өвдтөл, өвчин тустал нь суулгачихаад хэдэн төгрөгийг нь шулаад сууж байгаа шүү. Чи хүмүүсийн зовлонгоор жаргал хийж байгаа шүү. Чи нэг ядуу хүүхдэд зориулсан сургууль байгуулаагүй шүү, чи нэг ядуу траншейны хүүхдийг авч гэртээ тэжээгээгүй шүү. 

Ш.Сайхансамбуу:-Гаръя

Л.Гүндалай:-Гарч яах юм. Энэ ёстой яг хэцүү л юм байна даа. Чамаар хэлүүлэхгүй, чамаар үгээ хязгаарлуулахгүй, чи дуугүй сууж бай. 

Сонгуулийн ерөнхий хорооны даргаа та өмнө нь тогтоол гаргахгүй, тогтоол гаргах юм бол хууль зөрчинө гэж улаан цайм хууль зөрчиж байсан. Сонгуулийн төв байгууллагын тухай хуулинд заалттай байгаа. Тогтоол гаргаж баталгаажуулна гэсэн. Өчигдөр та өөрөө тогтоолоо гаргасан юм байна.

Хоёр сар гаруй УИХ гацсаны гэм бурууг таны энэ тогтоол гаргаагүйгээс болсон гэж Ардчилсан нам үзэж, тийм шийдвэр гаргаж ингэж ярьж хэлж байсан. Тэгэхээр та өнөөдөр үнэнд гүйцэгдсэн үү? Өнөөдөр та буруугаа хүлээж тогтоолоо гаргаж ирээд үүний чинь дагуу Ардчилсан нам, энэ УИХ-д сууж тангараг өргөж байна. Тэгэхдээ та дахиад л бас хууль зөрчөөд өнөөдөр Үндсэн хуульд УИХ 76 гишүүнтэй гэсэн заалт байсаар байтал УИХ-ын чуулган болсноос 14 хоногийн дотор эцэслэж ямар ч маргаангүйгээр асуудлыг оруулна гэсэн хуулийн тов тодорхой заалт байсаар байтал дахиад өнөөдөр мөн хууль зөрчин 76 биш 69 гишүүнийг оруулж ирчихээд байна. Энэ чинь бас Үндсэн хууль, бусад хуулийг зөрчсөн асуудал болж байна. Таниас болж УИХ бүрэн бүрэлдэхүүнээрээ хуралдаж чадахгүй өнөөдрөөс эхлээд 69 гишүүнтэй тангараг өргөх болчихоод байна.

Хоёрдахь асуулт, та дахиад хэзээ энэ хууль биелүүлдэг болж, Үндсэн хуулийг биелүүлж, улс төрийн бусад намуудад ижил тэгш хандах юм бэ?

Энэ Баянгол болон Дорнод аймагт … манай Ардчилсан намаас сонгогдсон 3 гишүүн тангарагаа өргөж чадахгүй болчихоод байгаа юм, таны буруугаас болоод хууль зөрчсөнөөс чинь болоод тэгээд Хувьсгалт намаас бас 3 гишүүн байгаа. Яг үнэндээ бол энэ хүчний харьцаа бол манай Ардчилсан намын гишүүдийн тоо ийм их байгаа учраас манай 28 гишүүнээс 3-ыг нь та сугалаад аваад үлдэж чадлаа. Тэгэхээр энэ бол бас цаашдаа улс төрийн хүчний харилцаанд нөлөөлөхүйц ийм зохион байгуулалттай хэргийг та үйлдэж байгаа юм шүү, энэ дээр та гэм буруутай гэж хүлээж байна уу? 

Мөн таны буруутай үйл ажиллагаанаас болж энэ сонгуулийн луйвар болсноос болж өнөөдрийг болтол УИХ гацсан, эрдэнэт хүний амь нас үрэгдсэн. Тэр тусмаа манай жирийн энгийн иргэдийг манай монголын цагдаа нар буудаж хөнөөсөн ийм асуудал гарчихаад … /асуулт асуух 4 минутын хугацаа дуусч микрофон хаагдав/

Их Хурлын нээлтийг 3 удаа тараасан байдаг юм. Тэр бол энэнээс өөр шүү. Би хүн хэлж байхад хажууд нь хашгирч байгаагүй. Их Хурлын чуулганы нээлтийг 3 удаа тасалдуулсан асуудлыг энэнтэй холбож ойлгож болохгүй шүү. Тэр чинь ардчилал, үг хэлэх эрх чөлөө, үзэл бодлоо илэрхийлсэн. Түүнээс биш зүгээр хэн нэгэн хүн сууж байхад хажуунаас нь хашгираад суугаад байдаг тийм утга учиргүй юм бол байгаагүй шүү. Миний хэлж байгаа үг цаанаа утга учиртай, цаанаа бас нэг зөрчигдсөн хуультай, цаанаа цөөнхийн эрх зөрчигдсөн ийм байдаг юм шүү. 

Б.Баттулга:-Сонгуулийн ерөнхий хороо өчигдөр орой хуралдсан. Үүсээд байгаа улс төрийн нөхцөл байдлын талаар тал талаас нь нухацтай авч хэлэлцсэн. Энэ төрийн үйл ажиллагаа гацаад байгаа асуудлыг олон талаас нь авч хэлэлцсэн.

УИХ-ын сонгууль болоод үндсэндээ 2 сар гаруйн хугацаа өнгөрлөө. Энэ хугацаанд ямар ямар үйл явдал болж өнгөрсөн бэ гэдгийг бүгдээрээ сайн ойлгож байгаа учраас түүнийг давтах хэрэггүй байхаа гэж бодож байна. Бүгдээрээ сайн ойлгож байгаа. Аль аль нь өөрийн байр сууриа хамгаалаад хатуу байгаад байх юм бол эндээс хэн ч хожихгүй юм байна. Ялангуяа улс орны эрх ашиг, сонгогчдын эрх ашиг хохирох юм байна. Ийм учраас аль аль нь хатуу байр сууриа хадгалах нь хэнд ч ашиггүй юм байна гэж Сонгуулийн ерөнхий хороо үзсэн.

Ийм учраас Сонгуулийн ерөнхий хороо Ардчилсан намын тавьж байгаа тодорхой шаардлагуудыг олон талаас нь нухацтай авч үзэж хэлэлцлээ. Ингээд Сонгуулийн ерөнхий хорооны зорилго бол тодорхой байгаа шүү дээ. Ард түмний хийсэн сонголтыг баталгаажуулъя. Энэ төрийг гацаанаас нь гаргая, улс эх орны нийтлэг эрх ашгийн төлөө ажиллая. Сонгогчдын эрх ашгийн төлөө ажиллая гэсэн чин зорилготой байгаа. Төр засаг нь хурдан эмхлэгдэж, цэгцлэгдэж, ажил төрөлдөө орж, энэ улс орны өмнө тулгараад байгаа тулгамдаад байгаа хуримтлагдсан олон асуудлуудыг хурдан түргэн шийдвэрлэж, сонгогчдын хүсэн хүлээсэн тэр үр дүнг гаргаасай гэж бодож байгаа. Энэ чиглэлд Сонгуулийн ерөнхий хороо ажиллаж байгаа.

Ийм учраас Сонгуулийн ерөнхий хороо тэр тодорхой шаардлагуудыг авч хэлэлцээд өчигдөр УИХ-ын сонгуулийн дүнгийн тухай тогтоол гаргасан. Энэ тогтоолыг та бүхэнд би бас УИХ-ын чуулганы хуралдаан дээр бүрэн эхээр нь танилцуулах нь зүйтэй юм байна гэж бодож байна. Өчигдөр бид ийм тогтоол гаргасан.

2008 оны 8-р сарын 27. 55 дугаартай. Сонгуулийн дүнгийн тухай. Монгол Улсын сонгуулийн ерөнхий хорооноос тогтоох нь:

1.Монгол Улсын ерөнхийлөгчид УИХ-ын сонгуулийн тухай хуулийн 51-р зүйл, Сонгуулийн төв байгууллагын тухай хуулийн 7.3.9-д заасны дагуу Сонгуулийн ерөнхий хорооноос 2008 оны 7-р сарын 14-ний өдөр айлтгасан УИХ-ын 2008 оны сонгуулийн нэгдсэн дүн, УИХ-ын гишүүнээр сонгогдогчдын нэрсийн жагсаалт, 2008 оны 8-р сарын 14-ний өдөр айлтгасан УИХ-ын сонгуулийн 18-р тойргоос УИХ-ын гишүүнээр сонгогдогчдын нэрийн жагсаалтыг зүйтэй гэж үзсүгэй. Дарга. Нарийн бичгийн дарга гэсэн ийм тогтоол гаргасан.

Ингээд энэ төрийн гацаа, Сонгуулийн ерөнхий хорооноос тогтоол гаргавал Ардчилсан нам даруй чуулгандаа ороход бэлэн байна гэж ингэж мэдэгдэж байсан. Ийм учраас бид энэ төрийг гацаагаад байх ямар ч зорилго байхгүй учраас нэгэнтээ ийм шаардлага тавьж байгаа бол бид энэ тогтоолыг гаргая гэж бүрэн бүрэлдэхүүнээрээ хэлэлцээд ийм шийдвэр гаргасан.

Хоёрдахь асуудал, та хууль биелүүлэхгүй байнаа, хэзээ биелүүлэх вэ гэж байна. 76 гишүүний асуудлыг бүрэн өргөн барих, Баянгол, Дорнод аймгийн тойргийн хороодын асуудлыг хэзэ барих вэ гэж. Тэгэхээр би түрүүнд Гончигдорж гишүүний асуултанд хариулахдаа үндсэндээ хариулсан. Энэ үлдэж байгаа хоёр тойргийн асуудлыг аль болохоор хурдан түргэн хугацаанд шийдүүлж, УИХ-ыг бүрэн бүрэлдэхүүнтэй болгохын төлөө Сонгуулийн ерөнхий хороо ажиллаж байна.

Н.Энхбаяр:-Баярцогт гишүүн асуултаа тавья.

С.Баярцогт:-Ардчилсан нам бол эрх зүйт төрийг байгуулах Монгол Улсын Үндсэн хууль болон бусад хуулийг дагаж мөрдөх үүднээс УИХ-ын анхдугаар чуулганы хуралдаанаас тангараг өргөх үйл ажиллагаанаас гарч явсан. Сонгуулийн төв байгууллагын тухай хуулийн 12.3, Үндсэн хуулийн цэцийн 7 сарын 28-ны өдрийн нэг гишүүний шийдвэрээр Сонгуулийн ерөнхий хороо заавал тогтоол гаргах шаардлагатай юм байна. Ингэж байж энэ төр бол хуулийн дагуу бүрэн бүрэлдэх ёстой гэсэн ийм ойлголт хуулийнхны дунд, иргэдийн дунд сонгуульд оролцсон намуудын дунд бүрэн нэг ойлголттой болсон. Энэ асуудлаас хойш 1 сарын дараа үндсэндээ Сонгуулийн ерөнхий хороо тогтоол гаргасан. Энэний дагуу хуулийн дагуу Ардчилсан нам УИХ-ын анхдугаар чуулганы үйл ажиллагаанд үргэлжлүүлэн оролцож байгаа. Энэ бол хууль шүүхийн өмнө иргэн бүр тэгш Монгол улс эрх зүйт төрийг байгуулж байна гэдэг энэ агуулгыг хуулиа цаашид чанга мөрдөх үүднээс энэ асуудлыг тавьсан. Түүнээс биш энэ бол ямар нэгэн улс төрийн шинжтэй төрийн гацааны асуудал байгаагүй шүү гэдгийг хэлмээр байна.

УИХ-ын сонгууль явснаас хойш 14 хоногийн дотор бүх маргаан шийдэгдэж дууссан байх ёстой. Бүх тойргийн хороо ямар нэгэн байдлаар тогтоол гаргасан байгаа. Тэр 14 хоногтоо багтааж гаргасан хамгийн сүүлийн тогтоолыг хүчин төгөлдөр тогтоол гэж үзэх ёстой. Сонгууль болчихоод 2 сар болж байхад 76 гишүүн бүрдээгүй байгаа нь Сонгуулийн ерөнхий хороотой шууд холбоотой. Одоо Хэнтийн 3 гишүүн орж ирж байна, сарын дараа орж ирж байна. 7 сарын 31-нд өргөн барьсан. Бид нар 24-р тойргоос нэр дэвшиж сонгогдсон Энхболдоос болж энэ хуулийг бүр чангатгасан юм. Энэ хүн 15 сарын дараа УИХ-д орж ирж байсан байхгүй юу. Тийм учраас 14 хоногийн дотор бүх асуудал нь шийдэгддэг байх ёстой гэсэн хуулийг хийсэн. 

Дорнодын хувьд хуулиа биелүүлэхгүй байгаа тэр 4 гишүүнийг нь солиод асуудлыг нь шийдэх ёстой шүү дээ. Сонгуулийн ерөнхий хороо яагаад тэрнийг шийдэхгүй байгаа юм. Баянголын хувьд цагдаа дээрх бүх хэрэг нь дуусчихсан гэсэн шүү дээ. Сонгуулийн ерөнхий хороонд бичгээ явуулчихсан байгаа гэсэн. Энд манай намын хоёр гишүүн байгаа учраас бид нар маш их анхаарч байгаа. Энэ гишүүд намдаа өнөөдөр ирж илэрхийлсэн. Цагдаа дээрх асуудал бүрэн дууссан. Энэ асуудал одоо маргаангүй болсон, хэзээ өргөн баригдах ёстой юм бэ? хуулийн дагуу өнөөдөр бүгдийг өргөн барьчихсан байх ёстой шүү дээ.  Энэ асуудлууд хэзээ шийдэгдэх юм бэ? хэзээ монгол улс хуулиа дагаж мөрддөг болох юм бэ? ийм л асуудлыг Сонгуулийн ерөнхий хороонд тавьж байна шүү дээ.

Б.Баттулга:-Хоёр тойргийн тухайд бол түрүүнд хариулсан. Тэгэхдээ та ингэж байна шүү дээ. Баянгол дүүргийн асуудлыг цагдаагийн байгууллага шалгаад дуусаад, тэгээд Сонгуулийн ерөнхий хороод хариу өгсөн гэж байна. Тэгэхээр яг өнөөдрийн байдлаар Сонгуулийн ерөнхий хороонд цагдаагийн байгууллагаас энэ Баянгол дүүргийн тойргийн хороонд үүсгэн шалгасан эрүүгийн хэргийн дүн ирээгүй байна. Ирээгүй байгаа учраас өргөн барьж болохгүй байна. 

Дорнод аймгийн тухайд бол тодорхой хэлсэн. Ингээд тойргийн хороо нь хоёр хуваагдчихаад хурлынхаа ирцийг бүрдүүлдэггүй. Ингээд өнөөдрийг хүртэл гацааж байгаа. Ийм учраас энэ хоёр тойргийн үлдэж байгаа хоёр тойргийн асуудлыг Сонгуулийн ерөнхий хороо онцгой анхаарч, хуулинд өнөөдрийн хүчин төгөлдөр байгаа хуулинд байж болох бүх хэлбэрийг ашиглаж хурдан түргэн оруулж ирэхийн төлөө байна.

Н.Энхбаяр:-Ингээд асуулт тавьж, хариулт авч дууслаа. Одоо УИХ-ын чуулганы хуралдааны дэгийн тухай хуулийн 11.1.3-т заасны дагуу шинээр сонгогдсон УИХ-ын гишүүдийн тангараг өргөх ёслолыг эхлүүлэх гэж байна. Тангарагийн үгийг насаар хамгийн ахмад гишүүн Дэмбэрэл гуай уншина. УИХ-ын гишүүн Дэмбэрэл гуай таныг индэрт урьж байна. Бусад гишүүн давтан хэлнэ. Энд бичсэнээр бол тангараг уншиж дууссаны дараа алга ташина гэж бичсэн байна шүү. Одоо ингээд босоод бүгдээрээ тангарагаа уншъя.

Д.Дэмбэрэл:-Монгол Улсын Их Хурлын гишүүн би, ард түмнийхээ элчийн хувьд нийт иргэн улсын ашиг сонирхлыг эрхэмлэн төрийн хуулийг дээдлэн сахиж, гишүүний үүргээ чин шударгаар биелүүлэхээ тангараглая. Баярлалаа. /УИХ-ын гишүүд алга ташив/

Н.Энхбаяр:- Дэмбэрэл гишүүн болон бусад гишүүдэд баярлалаа. Та бүхэндээ баяр хүргэе. Одоо шинээр сонгогдсон УИХ-ын гишүүдийн төрийн сүлдэнд мэхийн ёсолж, тангаргийн хуудсанд гарын үсэг зурах ёслолыг эхлүүлэх гэж байна. УИХ-ын чуулганы дэгийн тухай хуулийн 11.1.4-т заасны дагуу би цагаан толгойн үсгийн дарааллаар УИХ-ын гишүүдийн нэрсийг дуудна. Гурав гурваар нь дуудна. Ингээд төрийн сүлдэндээ мэхийн ёсолж, энэ ёслолыг үйлдэхийг та бүхнийг урьж байна. Мөн тангаргийн хуудсандаа гарын үсэг зурна. 

Эхний гурав, гурав гурваараа гарна. 

Зоригийн Алтай, Норовын Алтанхуяг, Ринчиннямын Амаржаргал.

Дашжамцын Арвин, Хоохирын Бадамсүрэн, Хавдисламын Баделхан

Догсомжавын Балдан-Очир, Батжаргалын Батбаяр, Нямжавын Батбаяр

Цогтын Батбаяр, Сундуйн Батболд, Сүхбаатарын Батболд

Яйчилын Батсуурь, Жамъянсүрэнгийн Батсуурь, Халтмаагийн Баттулга

Эрдэнийн Бат-Үүл, Гаваагийн Батхүү, Бадмаанямбуугийн Бат-Эрдэнэ

Гарьдхүүгийн Баярсайхан, Цэвэлмаагийн Баярсайхан, Санжаагийн Баяр

Сангажавын Баярцогт, Лувсанвандангийн Болд, Рэнцэнгийн Буд

Сандагийн Бямбацогт, Наваансамдангийн Ганбямба, Лүймэдийн Гансүх

Лувсаннямын Гантөмөр, Даваажавын Ганхуяг, Раднаасүмбэрэлийн Гончигдорж

Ламжавын Гүндалай, Цэрэнпилийн Даваасүрэн, Дорждамбын Дамба-Очир

Цэдэвийн Дашдорж, Долцонгийн Дондог, Дамдины Дэмбэрэл

Халидалдагийн Жекей, Дэлэгийн Загджав, Гомбожавын Занданшатар

Дашзэвэгийн Зоригт,Даваагийн Кёкүшюзан Батбаяр, Самбуугийн Ламбаа 

Данзангийн Лүндээжанцан, Энэбишийн Мөнх-Очир, Халзхүүгийн Наранхүү

Цэндийн Нямдорж, Дүрзээгийн Одхүү, Дагвадоржийн Очирбат

Дуламсүрэнгийн Оюунхорол, Раднаабазарын Раш, Чимэдийн Сайханбилэг

Шинэнсамбуугийн Сайхансамбуу, Жамъянхорлоогийн Сүхбаатар, Цэрэнбатын Сэдванчиг

Алмаликийн Тлейхан, Дэндэвийн Тэрбишдагва, Чүлтэмийн Улаан

Дамдингийн Хаянхярваа, Чимэдийн Хүрэлбаатар, Цэгмидийн Цэнгэл

Баттогтохын Чойжилсүрэн, Очирбатын Чулуунбат, Жадамбын Энхбаяр

Зандаахүүгийн Энхболд, Миеэгомбын Энхболд, Нямаагийн Энхболд

Өлзийсайханы Энхтүвшин

Одоо бүгдээрээ Төрийн дууллаа бүгдээрээ сонсоно. /Төрийн дуулал эгшиглэж дуусахад УИХ-ын гишүүд алга ташив/

Ингээд УИХ-ын шинээр сонгогдсон гишүүд та бүхэн маань тангарагаа өргөж УИХ-ын гишүүний бүрэн эрхээ нээсэнтэй холбогдуулж төрийн тэргүүний хувьд та бүхэндэ чин сэтгэлийн халуун баяр хүргэж байна. /УИХ-ын гишүүд алга ташив/

Одоо УИХ-ын чуулганы хуралдааны дэгийн тухай хуулийн 11.2-т заасны дагуу чуулганы хуралдааныг насаар хамгийн ахмад гишүүн, зохион байгуулж даргалах ёстой. Ингээд УИХ-ын гишүүн Дэмбэрэл таныг чуулганы хуралдааныг даргалахыг урьж байна. /УИХ-ын гишүүд алга ташив/

Д.Дэмбэрэл:-УИХ-ын тангарагаа өргөсөн эрхэм гишүүд ээ, та бүхнийг УИХ-ын гишүүнээр сонгогдсон явдалд юуны өмнө чин сэтгэлийн талархал илэрхийлж баяр хүргэе. /УИХ-ын гишүүд алга ташив/

Одоо УИХ-ын гишүүнд шинээр сонгогдсон УИХ-ын гишүүдийн бүрэн эрхийг хүлээн зөвшөөрөх тухай УИХ-ын тогтоолын төслийг та бүхэнд уншиж танилцуулъя.

Монгол Улсын Их Хурлын тогтоол. Монгол Улсын Их Хурлын гишүүдийн бүрэн эрхийг хүлээн зөвшөөрөх тухай 2008 оны 6-р сарын 29-ний өдөр явуулсан Монгол Улсын Их Хурлын ээлжит сонгуулийн дүн, Монгол Улсын Үндсэн хуулийн 23-р зүйлийн 2 дахь хэсэг, МонголУлсын Их Хурлын тухай хуулийн 5-р зүйлийн 5.2 дахь хэсэг, 6-р зүйлийн 6.4 дэх хэсэг, 14-р зүйлийн 14.3.1 дэх заалтыг үндэслэн Монгол Улсын Их Хурлаас тогтоох нь:

Монгол Улсын Их Хурлын гишүүнээр сонгогдсон дор дурдсан нэр бүхий гишүүдийн бүрэн эрхийг хүлээн зөвшөөрсүгэй. 

1 дүгээр тойрог 


- Нямжавын Батбаяр

- Раднаасүмбэрэлийн Гончигдорж

- Самбуугийн Ламбаа


2 дугаар тойрог


- Хавдисламын Баделхан 

- Халидалдагийн Жекей

- Алмаликийн Тлейхан


3 дугаар тойрог 


- Батжаргалын Батбаяр 

- Халтмаагийн Баттулга

- Гомбожавын Занданшатар


4 дүгээр тойрог 


- Энэбишийн Мөнх-Очир

- Цэгмидийн Цэнгэл


5 дугаар тойрог


- Цэдэвийн Дашдорж 







- Жадамбын Энхбаяр

6 дугаар тойрог 


- Жамъянсүрэнгийн Батсуурь 







- Яйчилын Батсуурь 

   
8 дугаар тойрог 


- Халзхүүгийн Наранхүү






- Раднаабазарын Раш


9 дүгээр тойрог 


- Догсомжавын Балдан-Очир







- Дуламсүрэнгийн Оюунхорол 







- Шинэнсамбуугийн Сайхансамбуу

  
10 дугаар тойрог 


- Гаваагийн Батхүү

- Дашзэвэгийн Зоригт

- Данзангийн Лүндээжанцан 

- Зандаахүүгийн Энхболд


11 дүгээр тойрог 


- Хоохорын Бадамсүрэн







- Цэвэлмаагийн Баярсайхан

  
12 дугаар тойрог 


- Рэнцэнгийн Буд 

- Чүлтэмийн Улаан


13 дугаар тойрог


- Эрдэнийн Бат-Үүл 






- Сангажавын Баярцогт






- Очирбатын Чулуунбат


14 дүгээр тойрог


- Сундуйн Батболд 







- Долцонгийн Дондог 







- Миеэгомбын Энхболд







- Нямаагийн Энхболд


15 дугаар тойрог


- Цэндийн Нямдорж 







- Чимэдийн Хүрэлбаатар







- Баттогтохын Чойжилсүрэн


16 дугаар тойрог 


- Ринчиннямын Амаржаргал 







- Сандагийн Бямбацогт







- Дамдины Дэмбэрэл


17 дугаар тойрог


- Ламжавын Гүндалай







- Цэрэнпилийн Даваасүрэн 







- Цэрэнбатын Сэдванчиг







- Өлзийсайханы Энхтүвшин

18 дугаар тойрог


- Дашжамцын Арвин







- Бадмаанямбуугийн Бат-Эрдэнэ







- Наваансамдангийн Ганбямба                             


19 дүгээр тойрог


- Лүймэдийн Гансүх







- Жамъянхорлоогийн Сүхбаатар 







- Дамдингийн Хаянхярваа


20 дугаар тойрог


- Дорждамбын Дамба-Очир







- Дүрзээгийн Одхүү


21 дүгээр тойрог


- Лувсанвандангийн Болд







- Дэлэгийн Загджав


22 дугаар тойрог


- Зоригийн Алтай







- Цогтын Батбаяр 







- Даваажавын Ганхуяг







- Чимэдийн Сайханбилэг


23 дугаар тойрог


- Сүхбаатарын Батболд 







- Санжаагийн Баяр







- Лувсаннямын Гантөмөр


24 дүгээр тойрог


- Гарьдхүүгийн Баярсайхан 







- Дагвадоржийн Очирбат


26 дугаар тойрог


- Норовын Алтанхуяг 







- Даваагийн Кёкүшюзан Батбаяр 







- Дэндэвийн Тэрбишдагва


Ийнхүү 67 гишүүн. Асуулт байна уу? Тэгвэл  УИХ-ын гишүүдийн бүрэн эрхийг зөвшөөрөх тухай УИХ-ын тогтоолыг батлах санал хураалт явуулъя. Саналыг гар өргөж тоолох хэрэгтэй болоод байна. Ингээд тогтоолыг батлая гэж байгаа гишүүд гараа өргөнө үү. Санал хураалтанд 67 гишүүн оролцож, 67 гишүүн зөвшөөрсөн байна. 100 хувийн саналаар тогтоолын төсөл батлагдлаа.

Ингээд УИХ-ын гишүүдийн бүрэн эрх баталгаажсан УИХ-ын тогтоол батлагдлаа. Баяр хүргэе. /УИХ-ын гишүүд алга ташив/

Өмнөх УИХ-ын бүрэн эрх дуусгавар болж байгаатай холбогдуулан Монгол Улсын Их Хурлын тамгыг хүлээлгэж өгнө. УИХ-ын дарга агсан Лүндээжанцан танаас тамгыг хүлээж авах нь. Таныг индэрт урьж байна.


Д.Лүндээжанцан:-Монгол Улсын Ерөнхийлөгч өө,

Монгол Улсын Ерөнхий сайд аа,

УИХ-ын эрхэм гишүүд ээ, 

Хатагтай, ноёд оо,

УИХ-ын 2008 оны сонгуулийн үр дүнд байгуулагдсан парламентын анхдугаар чуулган 7-р сарын 23-ны өдөр нээгдэж багагүй хугацаанд сунжирсан ч гэсэн шинээр УИХ-д сонгогдсон гишүүд тангарагаа өргөснөөр УИХ бүрэн эрхээ хэрэгжүүлж эхлэх бололцоотой боллоо. 

УИХ-ын гишүүнээр сонгогдож төрийн сүлдэндээ тангараг өргөсөнтэй холбогдуулан та бүхэнд баяр хүргэж ажлын амжилт, эрүүл энх сайн сайхныг хүсэн ерөөе. /УИХ-ын гишүүд алга ташив/

Ийнхүү Монгол төрийн дээд эрх мэдэл, шинээр байгуулагдсан УИХ-д шилжиж байна. Монгол төрийн уламжлалт заншлын дагуу УИХ-ын тамгыг шинээр бүрэн эрх нь эхэлж буй УИХ-д шилжүүлж байгаадаа сэтгэл хангалуун байна. Шинээр сонгогдсон УИХ-ын гишүүд та бидний өмнө төр түших нэн хариуцлагатай үүрэг ноогдож байна. Улс орныхоо хөгжил цэцэглэл, ард иргэдийнхээ сайн сайхан аж амьдралын төлөө өндөр идэвх гарган амжилт ихтэй ажиллана гэдэгт итгэж байгаагаа илэрхийлье.

Төрийн нуруу түвшин байж, түмэн олон жаргалтай байх болтугай. Баярлалаа. /УИХ-ын гишүүд алга ташив/

Д.Дэмбэрэл:-УИХ-ын эрхэм гишүүд ээ,

Шинээр сонгогдсон та бүхэндээ дахин чин сэтгэлийн талархал илэрхийлье. Өнөөдрийн хуралдаан өндөрлөж байна. Дараачийн хуралдаанаар бид нар УИХ-ын даргыг сонгох асуудлыг хэлэлцэнэ. Энэ хуралдааны дараа дурсгалын зураг авахуулах, Чингис хааны хөшөөнд цэцэг өргөх үйл ажиллагаа байгааг та бүхэнд мэдэгдье. Баярлалаа.

Соронзон хальснаас хянаж буулгасан:

Хуралдааны нарийн

бичгийн дарга





Ц.НАРАНТУЯА

